
Department of Land and Natural Resources 
ʻAha Moku Advisory Committee 

Report to the 2015 Legislature 
 

He palapala ʻaelike kēia no ka māhele 171-4.5 o ka Hawaiʻi Revised Statutes (HRS), no ke au o Ianuali 
2014 a i ka lā 30 o Kēkēmapa, 2014. 
 
KA HOʻOLAUNA 
 
Na ka Department of Land and Natural Resources (DLNR), ke keʻena o ka Chairman’s Office, kēia “ʻAha 
Moku Advisory Committee” wahi a Act 288 Session Laws of Hawaiʻi 2012. He kānāwai maoli nō ua hui 
aʻoaʻo ʻo ka ʻAha Moku, a koikoi ʻia lākou e palapala hōʻike i ka ʻAha Kolokolo a me ke Poʻo o ka Board 
of Land and Natural Resources (BLNR) e like me nā manaʻo i hoʻolale ʻia e ka hui aʻoaʻo ʻo ka ʻAha 
Moku, a me kā lākou hana i hana ʻia e ka DLNR. 
 
Ua pūlima ʻia ka Senate Bill 3053, House Draft 2 (pili i ka poʻe ʻōiwi kanaka Hawaiʻi) i kānāwai Act 288 
i ka lā 9 o Iuali, 2012. I mea kēia kānāwai e hoʻokahua i ke kuleana o ka ʻAha Moku System a me ka hui 
aʻoaʻo ʻo ka ʻAha Moku Advisory Committee (AMAC) i loko o ke kuleana o ka DLNR, i hoa aʻoaʻo i ke 
Poʻo o ka BLNR. Ma lalo o kēia kānāwai hiki i ka AMAC ke aʻoaʻo ma nā kumuhana pili i ka mālama 
ʻāina ʻana ma lalo o ka ʻAha Moku System. ʻO ka ʻAha Moku System ke ʻano o ka mālama ʻāina e like 
me ka loina kahiko- nānā ʻia nā palena ʻāina e like me ke ʻano o ka ʻāina a me nā kumu waiwai o kēlā me 
kēia wahi, pēlā pū me ka noʻonoʻo e ola pono ai nā kumu waiwai a me ka poʻe o ia ʻāina. 
 
Wahi a Section 171-4.5, HRS, koikoi ʻia ka AMAC e palapala hōʻike i kēlā me kēia makahiki i ka ʻAha 
ʻŌlelo Kau Kānāwai a me ke Poʻo o ka BLNR. Eia nā mea e hōʻike ʻia: 

I. Ke kumu a me ke makia o ka ʻAha Moku Advisory Committee (AMAC) 
II. Ko lākou mau pahu hopu, kumuhana nui, a me ka wā e hoʻokō ai i ia mau pahu hopu 

III. Nā manaʻo hoʻolale i ka BLNR 
 
 

I. Ka makia o ka ʻAha Moku Advisory Committee (AMAC) 
 
ʻO ke kumu o ka AMAC ʻo ia ka hoʻolaukahi ʻana a me ka hoʻokumu ʻana i ka ʻike Hawaiʻi a me nā loina 
Hawaiʻi i mea e mālama a hoʻoulu a kiaʻi i nā kumu waiwai no nā haunauna e hiki mai ana; a me ka hana 
ʻoi loa e hiki ai ke mālama i nā kumu waiwai e like me ka hana o ka poʻe o nei ʻāina ma loko hoʻi o 
nā palena ʻāina ʻo ka moku a me ke ahupuaʻa. 
 

II. Nā Pahu Hopu 
 
A: Ka hoʻohana ʻana i nā loina o ka ʻōiwi a me ka poʻe o ka ʻāina ʻē i mea e mālama ai i kēlā me kēia 
moku 

Pahu hopu a me ka Papa Manawa i mahuʻi ʻia: 
Pahu hopu A: E ʻāwili pū i ka ʻike kūpuna o ko Hawaiʻi a me ko ka ʻāina ʻē no ka mālama ʻana i kēlā a 
me kēia moku. 
 
A.1.  E hōʻola hou i nā loina ma o ka hoʻolaha ʻana aku i ka hana o ka poʻe o kēlā me kēia ahupuaʻa i 
mea e makaʻala ai ka poʻe a pau i nā hana kūmau o nā kumu waiwai. (ke hana ʻia nei) 
 
A.2. E hoʻokumu a hoʻonohonoho i mau ʻAha Ahupuaʻa (ke hana ʻia nei) 
 
A.3. E ʻimi mau i ke kālā pekelala a me nā waihona kūwaho (ke hana ʻia nei) 
 
Pahu hopu B: E hoʻokuʻikahi i nā moku a puni ka pae ʻāina o Hawaiʻi ma o ka hoʻokumu ʻana i mau 
“standards” ( ke hana ʻia nei) 
 
B.1.  E hoʻokuʻikahi i nā moku a puni ke aupuni ʻo Hawaiʻi ma o ka hōʻike ʻana i nā ana kūlike i mea e 
hōʻike ai i ka hana pū a me ka hana like o nā mea e hana ʻia nei.  
 
Pahu hopu C: Ka hoʻopai ʻana i a me ka hoʻomaopopo ʻana i ka hana o nā loea o ka poʻe ʻōiwi o Hawaiʻi 
e pili ana i ka mālama ʻāina a me ka mālama kumu waiwai 
 
C.1. E hoʻolaha i nā lanakila o ka AMAC a me ka hana pū ʻana me nā ʻoihana o ka lehulehu- ka 
hoʻokumu ʻana i mau ʻoihana a i ʻole ke kōkua ʻana i nā ʻoihana e hana nei 
 
C.2. E hana pū me nā agena a me nā hui ʻē aʻe i hoihoi i ka mālama pono ʻana i ke ʻano o nohona, mai 
uka a i kai (ke hana ʻia nei) 
 
Pahu hopu D: Ka mālama ʻana i nā kumu waiwai, mai uka a i kai, no nā kau a kau 
 
D.1. E hoʻokuʻikahi i ke ʻano o ka hōʻike manaʻo ʻana (ke hana ʻia nei) 
 
D.2. E kākoʻo i ka hai ʻana i nā limahana, e like me ka mea e pono ai, i mea e kākoʻo ai i ka hoʻoholo ʻana 
i nā papahana ma ke keʻena 
 
D.3. E hoʻoikaika i ka pilina ma waena o ka AMAC a me DLNR no ke kaʻana aku, kaʻana mai ʻana ma 
waena o nā loea mālama ʻāina (ua hoʻokumu ʻia, ke hana ʻia nei) 
 
Pahu hopu E: E lawe i ka hoʻonaʻauao i nā kaiāulu, e aʻo i ka loina mālama ʻāina a me nā mea maikaʻi o 
ka AMAC 
 
E.1. E hoʻonaʻauao i nā hanauna e hiki mai ana, nā kaiāulu, nā hui kaiāulu, e pili ana i ka AMAC (ke hana 
ʻia nei) 
 
E.2. E hana pū me nā hui hoʻonaʻauao i maʻa a kamaʻāina lākou i ke ʻano o ka mālama ʻāina e like me ka 
hana o ka poʻe kamaʻāina o kēlā me kēia ahupuaʻa (ke hana ʻia nei) 

E.3. E hoʻomaka i ka hana pū me nā kula ma o ka haku haʻawina ʻana e pili ana i ka loina mālama ʻāina o 
ka poʻe kamaʻāina o kēlā me kēia ahupuaʻa- a e hōʻike pū i ke ʻano o ko ka DLNR hoʻomāhele ʻāina (ke 
hana ʻia nei) 
 
E.4. E hoʻomōhala i mau alahele ʻenehana e like me ke paʻi wikiō a me ke paʻi palapala e hoʻolaha ana i 
ka hana a nā loea mālama ʻāina e noho ana ma ka AMAC (ke hana ʻia nei) 
 
Pahu hopu F: Ka hoʻopai ʻana i ka hoʻopalekana ʻana a me ka mālama ʻana i nā kumu waiwai o ke 
aupuni ʻo Hawaiʻi 
 
F.1. E hoʻohana i nā ʻano ʻenehana like ʻole e like me ka manakuhi i mea e hoʻonaʻauao ai i ka ʻAha 
ʻŌlelo Kau Kānāwai, a me nā hui o ke kaiāulu, a me ka poʻe hoihoi e pili ana i ka AMAC (ke hana ʻia 
nei) 
 
F.2. E hōʻano hou i nā paena punaewele i hiki ke nānā ʻia e ka lehulehu (ke hana ʻia nei) 
 
F.3. E hoʻopai a e hoʻoikaika i ka hoʻonaʻauao ʻia ana o ke kaiāulu e pili ana i ka mālama ʻāina ma o 
nā loina kahiko o kēlā me kēia mokupuni, e like me ka hana o ka poʻe kamaʻāina nona ia ʻāina 
 
F.4. E hoʻolālā i ka hana e pono ai i mea e ulu ai ka hoi i loko o ka lehulehu e pili ana i nā loina kahiko o 
ka mālama ʻāina a e hoʻomohala i ka pilina ma waena o ka DLNR, a me ke anaina, a me ke Aupuni o 
Hawaiʻi 
 
F.5. E hoʻokumu i mau pilina me nā hui kaiāulu a me nā hui mālama ʻāina o ke aupuni holoʻokoʻa o 
ʻAmelika Hui Pū ʻIa i hiki ke laulima pū ka hana a me nā kumu waiwai a me ka hoʻonaʻauao ʻana i ka 
lehulehu 
 
F.6. E noke mau i ka hoʻomohala ʻana i ka paipai ʻana i ka lehulehu e pili ana i ka koʻikoʻi o ka mālama 
ʻana i nā kumu waiwai o Hawaiʻi a me ka hoʻopalekana ʻana i nā mea a pau. E hana pū me ka DLNR ma 
kēia hana (ke hana ʻia nei) 
 
F.7. E hoʻomohala i nā kumu waiwai kālā no ke kiaʻi pono ʻana i ka hoʻolālā a me ka mālama ʻana i 
kēlā me kēia ahupuaʻa (ke hana ʻia nei) 
 
Pahu hopu G: E kukulu i kekahi hui kiaʻi ma luna o ka AMAC 
 
G.1.  E hoʻolālā pono i kekahi kaʻina hana no ka mālama ʻāina ma ke kaiāulu ma o nā loina kahiko 
Hawaiʻi i loko o nā hana kiaʻi o kēia wā (ua hana ʻia) 
 
G.2. E haku i kekahi ʻano no ke kaʻana aku, kaʻana mai ʻana ma waena o ke kaiāulu a me ka hui kiaʻi ma 
luna o ka AMAC a me ka DLNR (ke hana ʻia nei) 

G.3. E hoʻonohonoho i mau ʻaha liʻiliʻi no nā moku a me nā ahupuaʻa i loaʻa kekahi ʻano waihona ʻike o 
ka mālama ʻāina e like me ka hana o kēlā me kēia hanauna o ka ʻāina 
 
G.4. E hoʻolālā ʻia ka waihona kālā no ka wā o ʻekolu makahiki a me ʻelima makahiki e hōʻike ana i 
nā mea e pono ai ka AMAC ma kēlā me kēia mokupuni i hiki ke hoʻokō ʻia e ke Aupuni  
 
G.5. E mālama ʻia kekahi ʻAha Pūwalu o ke Aupuni i kēlā me kēia makahiki no ka lehulehu (ʻaʻole i hana 
ʻia ma muli o ka nele i ke kālā ʻole) 
 
III. Nā Manaʻo i hāpai ʻia no ka hoʻoikaika ʻana i ka BLNR (Board of Land and Natural Resources) 

 
E like me ke kauoha i loko o Act 288, koikoi ʻia ka AMAC e hōʻike i ko lākou mau manaʻo no ka 
hoʻikaika ʻana i ka BLNR. E hōʻike ʻia ka hana a ka BLNR ma o kēlā makahiki i hala aku nei, 2014-2015 
ma loko o kēia hōʻike palapala i hoʻouna ʻia i ka ʻAha ʻŌlelo Kau Kānāwai. 
 
Ua hōʻike ʻia nā manaʻo hopohopo pili i ka mālama ʻāina o kēlā me kēia ahupuaʻa a me moku i ka 
AMAC. Ma hope aku, ua hōʻike ʻia kēia mau manaʻo i ka DLNR a ua hoʻoponopono ʻia ma waena o ka 
DLNR a me nā kaiāulu. ʻOiai ua hoʻoponopono ʻia, ʻaʻole i hōʻike ʻia kēia mau mea i ka BLNR. A i kēia 
manawa, mau nō kekahi mau mea e hoʻoponopono ʻia nei. Ua pākuʻi ʻia kēia mau mea i kēia palapala 
hōʻike.  
 
Eia ma lalo nei kekahi mau mea i hāʻawi ʻia i ka BLNR e ka AMAC. Ua pākuʻi ʻia nā hōʻike ʻōlelo i ka 
AMAC ma lalo o Appendix A. 
 
Hoʻouna ʻia ke noi i ka BLNR e Trilogy Corporation no ka Hoʻolōʻihi ʻana i ka Wā Hoʻolimalima, Awa 
Kū Moku ma Manele, Lānaʻi, Helu Tax Map Key : (2) 4-9-017-006-0002 
 
Ka hoʻoholo ʻana o ka BLNR: Ua ʻāpono ʻia ma ka manaʻo lōkahi. 
 
Nā manaʻo kākoʻo o ka AMAC: E ʻāpono ka BLNR i kēia noi ʻoiai kākoʻo ka poʻe mālama ʻāina o Lānaʻi 
i kēia noi Trilogy. ʻO ke kumu no ka hoʻopaneʻe ʻana i ka lā palena pau ke kūkulu ʻana i kekahi hale 
hālāwai a me hale no nā hana kai. ʻAʻole e hoʻopilikia ʻia ana kekahi mea, ma uka a i kai, ma kahi o ke 
kūkulu ʻana. 
 
Hoʻouna ʻia ke noi i ka BLNR e ke Kulanui o Hawaiʻi ma Mānoa: ʻAelike i ka Hoʻolimalima hou ʻana ma 
lalo o ka Palapala Hoʻolimalima Helu S-4191 i ke Kulanui o Hawaiʻi, Mea Hoʻolimalima, i ka TMT 
International Observatory LLC, Mea Hoʻolimalima Hou, Kaʻohe, Hāmākua, Mokupuni ʻo Hawaiʻi, Helu 
Tax Map Key: 3rd/4-4-15:09 por. 
 
Ka hoʻoholo ʻana o ka BLNR: Ua hoʻopaneʻe ʻia kēia noi i ka lā 17 o Iune, 2014 i hiki ke pane ke 
Kulanui o Hawaiʻi i nā nīnau i hāpai ʻia e ke kaiāulu ma nā hōʻike ʻōlelo o ka lehulehu ma ka hālāwai o 
ka Land Board.  

Nā manaʻo kūʻē o ka AMAC- E kakali ka BLNR a hoʻolaha ʻia ka hoʻoholo hope e pili iā CDUP HA-
3568 ma ka Appeal Process ma ka Hawaiʻi State Intermediate Court of Appeals a me ka Hawaiʻi State 
Supreme Court; a i ka manawa e pau ai kūkā kamaiʻilio ʻana e pili ana iā Section 106 e ka poʻe ʻōiwi 
Hawaiʻi e pili ana i ka papahana TMT e like me ke kānāwai pekelala ma lalo o ka National Historic 
Preservation Act; a pau ka nānā ʻana i nā manaʻo a pau i hāpai ʻia ma Nowemapa 2013. 
 
Hoʻouna ʻia ke noi i ka BLNR no ka ʻAelike Hoʻōki, Grove Farm Fish & Poi, LLC, Lessee, Palapala 
Hoʻolimalima, Helu 5654, ma ke kapakai ʻEwa, ʻEwa, Oʻahu, TMK: (1) 9-1-005:000 ma kai. 
 
Ka hoʻoholo ʻana o ka BLNR: Ua ʻāpono ʻia ma ka manaʻo lōkahi e like me kona hāʻawi ʻia ʻana. Ua nui 
ke kamaʻilio ʻana e pili ana i kēia kumuhana a ua ʻāpono ʻia ma muli o ka puka lanakila o ka papahana 
hou i hoʻoulu maikaʻi i ke koʻa hou ma luna o nā papa kimeki a ua lilo nō i wahi e noho maikaʻi ai ka iʻa 
a me ke koʻa. No kēia papahana hoʻokahi wale nō ka hoʻoholo ʻana, aia nō i ka lanakila a me ka lanakila 
ʻole o kēlā me kēia papahana. 
 
Nā manaʻo kūʻē o ka AMAC- He hoʻolimalima kēia ma lalo o Grove Farm Fish & Poi (GFFP) no ko 
lākou mau pahu hānai iʻa ma waho o ke kapakai o ʻEwa, Oʻahu. I ka makahiki 2010, ua panakalupa maila 
ʻo GFFP a pau loa kā lākou mau waiwai. Ma hope o ke uku ʻana i ka ʻaiʻē, ʻaʻole i hiki iā lākou ke 
hoʻohemo i nā ana kaumaha he ʻehā e noho ana ma lalo loa o ka moana. Ua kūʻē ka AMAC ma muli o ia 
mea, ka waiho wale ʻia ʻana o nā pono hana o kekahi hui i ka pau ʻana o ka hana. He mea weliweli nō ia. 
 
Hoʻouna ʻia i ka BLNR to Grant a Term, Non-exclusive Easement to Lanaʻi Resorts, LLC dba Pulama 
Lanaʻi for Tide Pool Stairs Encroachment Purposes, Pulawai, āanaʻi, Seaward of Tax Map Key: (2) 4-9-
017:002 
 
Ka hoʻoholo ʻana o ka BLNR: Ua ʻāpono ʻia e like me kona hāʻawi ʻia ʻana mai.  
 
Nā manaʻo kākoʻo o ka AMAC: Kapa ʻia kēia wahi o ke alapiʻi ʻo Tide Pool, ʻo “Keiki Pond”, aia ma nā 
pali hikina o Hulopoʻe a ua hoʻohana ʻia e ka poʻe o Lanaʻi mai ka makahiki 1951 mai. I kēia mau lā, ua 
hele ā palekana ʻole kēia alapiʻi. Ua kūkulu ʻia ka “Pipi Chute” i ka makahiki 1919-1920 a ma laila i 
hoʻouka ʻia ai nā pipi, nā lako hana, a me nā ʻōhua ma luna o nā mokuahi e holo ana i waena o nā 
mokupuni. He wahi kokoke nō kēia i Keiki Pond a aia nā mea ʻelua i kahi like. No ka poʻe kamaʻāina he 
ʻano kia hoʻomanaʻo kēia o ka wā i hala, a hiki ke hōʻea ma laila ma o ka iho ʻana i ke alapiʻi ʻo Tide 
Pool. Kākoʻo ka AMAC iā Pūlama Lanaʻi i ko lākou hana e hoʻoponopono a paʻa ke alapiʻi ʻo Tide Pool, 
a kākoʻo pū nō hoʻi ʻia ka BLNR no ko lākou ʻae ʻana e hoʻoponopono ʻia ke alapiʻi. 
 
Submitted Request that the Conservation District Use Application (CDUA) ST-3703 for a Statewide 
Programmatic General Permit and Programmatic Agreement for the repair, restoration, maintenance, and 
operation of traditional fishpond systems in Hawaiʻi by the Department of Land and Natural Resources, 
Office of Conservation and Coastal Lands be granted 
 
Ka hoʻoholo ʻana o ka BLNR: Ua ʻāpono ʻia ma ka manaʻo lōkahi e like me kona hāʻawi ʻia ʻana mai. 

Nā manaʻo kākoʻo o ka AMAC- ʻo Hoʻala Loko Iʻa ka inoa o kēia papahana a puni ke Aupuni ʻo Hawaiʻi 
(Statewide Programmatic General Permit). Ke ʻāpono ʻia, e hiki ana ke loaʻa ka palapala ʻae i ka poʻe 
kamaʻāina mālama ʻāina, kumu, a pēlā aku ma o ke noi hoʻokahi a me ka palapala ʻae hoʻokahi. E hiki 
ana i ka poʻe ʻōiwi Hawaiʻi ke aʻo e pili ana i ka ʻike mai nā hanauna o mua mai no kēlā me kēia moku a 
me ahupuaʻa, a me ka ʻike no ka mālama loko iʻa. Ma o kēia palapala ʻae, e kaʻanalike ʻia ana, e hoʻomau 
ʻia ana, a e aʻo ʻia ana nā loina kahiko o ka Hawaiʻi pili i ka mālama loko iʻa i pono ke ola o kai a me uka.  
 
Nā pakuʻina: 
 
Nā mea i hāʻawi ʻia e ka AMAC i ka BLNR 
 
Ka papa helu o nā kumuhana e kūkā ai nā kaiāulu a me ke keʻena o ka DLNR  
 
 
(The Aha Moku Advisory Committee is deeply grateful to Alicia Perez for providing the Hawaiian 
translations to the 2015 Aha Moku Advisory Committee Legislative Report.  Alicia serves as an 
educational assistant for the Kawaihuelani Center for Hawaiian Language at the University of Hawai’i, 
Manoa) 


